
HOTUBA YA MAONI YA KAMATI YA KUSIMAMIA OFISI ZA VIONGOZI
WAKUU WA KITAIFA KUHUSIANA NA MSWADA WA SHERIA YA
KUFUTA SHERIA YA NEMBO NAM. 1 YA 1985 NA SHERIA YA BENDERA
YA ZANZIBAR NAM. 12 YA 2004 NA KUTUNGA SHERIA INAYOWEKA
MASHARTI BORA YANAYOHUSIANA NA BENDERA YA ZANZIBAR YA
2016 NA MAMBO MENGINE YANAYOHUSIANA NA HAYO.

Mheshimiwa Spika.

Awali ya yote hatuna budi kumshukuru Mwenyezi Mungu subhana wataala
kwa kutujaalia sote uzima na afya njema tukamudu kukutana tena leo hii
kwa lengo la kuendelea kutekelza majukumu ya kuwatumikia wananchi
wetu, aidha nikushukuru wewe mhe, Spika kwa kuniruhusu kusimama mbele
ya Baraza lako Tukufu kuwasilisha maoni na mapendekezo ya kamati
kuhusiana na mswada wa Sheria ya kufuta Sheria ya nembo nam. 1 ya 1985
na Sheria ya Bendera ya Zanzibar nam. 12 ya 2004 na kutunga Sheria
inayoweka masharti bora yanayohusiana na Bendera ya Zanzibar ya 2016
na mambo mengine yanayohusiana na hayo.

Mheshimiwa Spika.

Pili napenda kuchukua nafasi hii kuwashukuru Waziri, Naibu Waziri na
watendaji wake wakiongozwa na Katibu Mkuu, kwa mashirikaino yao
makubwa wanayoendelea kutupa katika kutelekeleza majukumu yetu,
hakika mashirikiano yao yamekua ni chachu ya ufanisi katika kukamilisha
kazi hii uliyotuagiza ya kuuchambua na kuupitia mswada huu muhimu kwa
mustakabali wa nchi yetu na watu wake. Sambamba na hilo naomba
niwashukuru na kuwapongeza wadau mbali mbali walioljitokeza kuungana
nasi katika kuupitia na kutoa maoni yao kwa lengo la kuufanya mswada huu

uwe bora zaidi hakika fikra na mawazo yao yametusaidia sana kupata
uelewa na hatimae kuweza kufikia lengo letu.

Mheshimiwa Spika.

Nitakuwa sijatenda haki hata kidogo iwapo nitamalliza hotuba hii bila kutoa
shukurani kwa wajumbe wa Kamati ya Kusimamia Ofisi za Viongozi Wakuu
wa kitaifa, kwa umoja na bidii zao katika kazi zetu jambo linalopelekea
kutekeleza kazi zetu vizuri sana na hatimae mswada huu kuuchambua
ipasavyo, kwa ruhusa yako naomba niwatambue wajumbe hao kwa
kuwataja majina kama hivi ifuatavyo:-

1. Mheshimiwa Omar Seif Abeid Mwenyekiti
2. Mheshimiwa Panya Ali Abdalla M/Mwenyekiti
3. Mheshimiwa Mtumwa Suleiman Makame Mjumbe

4. Mheshimiwa Mussa Ali Mussa Mjumbe

5. Mheshimiwa Simai Mohammed Said Mjumbe

6. Mheshimiwa Amina Iddi Mabrouk Mjumbe

7. Mheshimiwa Hussein Ibrahim Makungu Mjumbe

8. Ndg KassimTafana Kassim Katibu

9. Ndg Maryam Rashid Ali Katibu.

Mheshimiwa Spika.

Baada ya shukurani hizo sasa naomba nijielekeze katika mswada moja kwa
moja, mswada wa Sheria ya kufuta Sheria ya nembo nam. 1 ya 1985 na
Sheria ya Bendera ya Zanzibar nam. 12 ya 2004 na kutunga Sheria
inayoweka masharti bora yanayohusiana na Bendera ya Zanzibar ya 2016
na mambo mengine yanayohusiana na hayo, una lengo la kufuta sheria ya
Nembo ya Taifa namba 1 ya 1985 na Sheria ya Bendera ya Zanzibar namba
12 ya 2004 na kutunga Sheria mpya itakayoweka masharti bora
yanayohusiana na Bendera ya Zanzibar, nembo ya Serikali ya Mapinduzi
Zanzibar pamoja na wimbo wa Taifa.

Mheshimiwa Spika.

Kamati inakubaliana na madhumuni ya kuletwa kwa mswada huu kwani
uwepo wa Sheria hii ambayo itakusanya vitu vyote katika sheria moja
itakuwa wepesi katika utekelzaji wake, aidha uwepo wa Sheria hii
utatambua uwepo wa Wimbo wa Taifa wa Zanzibar ambapo hapo awali
haukua na Sheria maalum iliyokuwa inausimamia, sambamba na wimbo huo
wa Taifa Kamati inakubaliana na kutambuliwa kwa wimbo maalum wa
mashujaa wa Zanzibar ambao pia ni kielelezo cha uhuru na uzalendo kwa
Zanzibar uliotokana na mashujaa kupoteza roho zao kwa ajili ya kuikomboa
nchi yetu.

Mheshimiwa Spika.

Kamati yangu inapendekeza kwamba licha ya wimbo wa Taifa wa Zanzibar
na wimbo maalum wa mashujaa kuwemo katika Sheria hii ni vyema Serikali
kupitia Wizara ya elimu kuchukua jitihada za makusudi kuhakikisha kuwa
nyimbo hizo muhimu kwa Taifa zinatumika katika skuli zote za Zanzibar,
kwani inaonekana wanafunzi na kizazi cha sasa kwa ujumla hawana uelewa
mzuri juu ya wimbo wa taifa ambao ni historia kwao.

Mheshimiwa Spika.

Baaada ya kuupitia kwa makini mswada huu imependekeza baadhi ya
marekebisho kwa lengo la kuufanya uwe bora zaidi, baadhi vya
mapendekezo hayo ni pamoja na kifungu cha 2 ambapo Katika tafsiri ya
maneno “Bendera ya Zanzibar” maneno “Taifa ya Serikali ya Mapinduzi ya”
yaliopo baina ya neno “ya” neno “Zanzibar” yanafutwa, sababu ya
kupendekeza marekebisho haya ni kwamba Bendera ya Zanzibar kwa
ujumla wake ni kielelezo cha nchi na sio Serikali kama inavyosomeka katika
mswada huu. Aidha Kamati imependekeza kifungu kipya cha 6
kitakachosomeka “6(1) kutakuwa na wimbo maalum wa ukombozi na
kuwaenzi mashujaa wa Zanzibar ambao maneno yake ni kama
yanavyoonekana katika jadweli la nne la Sheria.

Sababu ya marekebisho hayo ni kuutambua wimbo wa mashujaa katika
Sheria hii pamoja na kuuwekea utaratibu wake katika Jadweli la IV.

Mheshimiwa Spika.

Mapendekezo mengine yaliyofanya na Kamati ni katika jadweli la | ambapo
kamati imependekeza kufutwa kwa viashiria vya rangi za Bendera na badala
yake viashria hivyo viweke kwenye Kanuni, sambamba na hilo, Katika
jadweli la Il yanaongezwa maneno “rangi za nembo ya Serikali ya Zanzibar
zitashabihiana na rangi za Bendera ya Zanzibar” mwisho wa Maelezo ya
nembo hiyo. Sababu ya mapendekezo hayo ni kwamba ijapo kuwa rangi
halisi za Nembo ya serikali hazijatajwa katika Jadweli hili basi ni vyema japo
zikatajwa kuwa zitakuwa ni zile zile zilizomo katika Bendera ya Zanzibar.

Mheshimiwa Spika.

Katika jadweli la lll Kamati iliona upo umuhimu wa kuwepo na viashiria vya
ala za sauti ya muziki wa wimbo wa Taifa (notation) ambapo kamati
imependekeza ala hizo ziwepo katika Kanuni ili kuepusha uwezekano wa
watu kuja kuupiga wimbo huo vile wanavyotaka wao, bali wafuate
utaratibu huo utakaowekwa na Kanuni. Aidha kwa upande wa adhabu
zilizowekwa kwa ajili ya makosa yanayohusiana na kuikashifu Bendera
Kamati imekubaliana na kuwepo kwa vifungu vinavyoonesha adhabu kwani
hapo kabla hakukuwa na vifungu vya kisheria ambavyo vitawatia hatiani
wenye kufanya makosa ya kuikashifu Bendera mfano kwa kuichana,
kuichoma moto nk, lakini kwa sheria hii sasa mtu yeyote akitenda makosa
yanayohusiana na hayo ataingia makosani kwa mujibu wa Sheria hii.

Mheshimiwa Spika.

Mbali na mapendekezo hayo Kamati pia imefanya marekebisho ya uchapaji
kwa baadhi ya vifungu ambayo yameoneshwa katika waraka wa
mapendekezo ya marekebisho ya Kamati ambayo naamini kila mjumbe
tayari amepata nakala yake.

Mheshimiwa Spika.

Mwisho kabisa napenda kuchukua nafasi hii kukushukuru tena kwa kunipa
nafasi hii, aidha kuwashukuru waheshimiwa Wajumbe wa Baraza lako
Tukufu kwa kunisikiliza kwa makini, hivyo nawaomba wauchangie mswada
huu, washauri, na wakosoe na hatimae waupitishe mswada huu muhimu
kwa nchi yetu.

Mheshimiwa Spika.

Kwa niaba yangu na kwa niaba ya Kamati ya Kusimamia Ofisi za Viongozi
Wakuu wa Kitaifa naunga mkono mswada huu na naomba kuwasilisha.

Ahsante,

Omar Seif Abeid,
Mwenyekiti,
Kamati ya Kusimamia Ofisi za Viongozi Wakuu wa Kitaifa,
Baraza la Wawalkilishi,
Zanzibar.

